06/03/2015 - Majlis Malam Anugerah MAKSAK Malaysia 2014
Bismillahir rahmanir rahim,

 

Assalamualaikum warahmatullahi

wabarakatuh, Salam Sejahtera dan Salam 1 Malaysia,

 

YBhg. Tan Sri Mohammad Zabidi Zainal

Ketua Pengarah Perkhidmatan Awam merangkap Timbalan Yang Dipertua MAKSAK Malaysia dan Puan Sri,

 

YB. Dato' Seri Abdul Puhat Mat Nayan

Setiausaha Kerajaan Negeri Perak merangkap Yang Dipertua MAKSAK Perak dan Datin Seri,

 

YBhg. Naib-Naib Yang Dipertua MAKSAK Malaysia,

 

YB. Yang Dipertua Badan-badan Gabungan MAKSAK serta isteri,

 

YBhg. Tan Sri-Tan Sri, Puan Sri-Puan Sri, Dato’-Dato’, Datin-Datin, Tuan-tuan dan Puan-puan,

 

Para tetamu yang dihormati sekalian,

 

1. Alhamdulillah, bersyukur kita ke hadrat Allah SWT atas limpah kurnia dan keizinan Nya jua, kita semua dapat berhimpun dan beramah-mesra sempena Malam Anugerah MAKSAK Malaysia Tahun 2014. Sesungguhnya saya amat gembira dan berbangga kerana dapat bersama-sama saudara dan saudari sekalian dalam majlis ini. 

 

1. Terlebih dahulu saya ingin merakamkan rasa penghargaan dan terima kasih kepada pentadbiran Setiausaha Kerajaan Negeri Perak dan urusetia MAKSAK Malaysia selaku Jawatankuasa Penganjur bersama bagi acara tradisi ini. Untuk makluman semua hadirin, ini merupakan kali kedua MAKSAK menganjurkan Malam Anugerah MAKSAK di luar Kuala Lumpur & Putrajaya di mana pada tahun lepas ianya diadakan di Nusajaya, Johor.

 

1. Saya juga mengambil kesempatan ini untuk mengalu-alukan kehadiran para tetamu, atlet dan pegawai daripada badan gabungan MAKSAK serta ingin merakamkan ucapan terima kasih atas sokongan padu, serta kerjasama erat yang telah diberikan kepada MAKSAK Malaysia dalam penganjuran programnya sepanjang tahun 2014.  Sesungguhnya, Malam Anugerah MAKSAK merupakan acara tradisi tahunan MAKSAK bagi mengiktiraf kejayaan atlet Perkhidmatan Awam yang telah mengharumkan nama Malaysia di kejohanan sukan peringkat kebangsaan dan antarabangsa. Ia juga memberi penghargaan kepada badan-badan gabungan MAKSAK atas segala komitmen, sumbangan dan sokongan terhadap program MAKSAK. Selain itu, majlis ini juga bertujuan merapatkan ikatan mesra di kalangan keluarga MAKSAK di samping sebagai tanda terima kasih kepada semua pihak yang menyokong program MAKSAK selama ini.

 

Saudara saudari yang dikasihi sekalian,

 

1. Tahun 2014 menyaksikan MAKSAK tampil dengan beberapa program transformasi, diantaranya:

 

i. Memperkenalkan konsep Mini Karnival Sukan MAKSAK yang menyaksikan 6 acara sukan dipertandingkan serentak dengan penyertaan lebih 1,500 atlet dan pegawai;

 

i. Menganjurkan buat pertama kalinya Kursus Kejurulatihan Futsal Tahap 1 yang diiktiraf oleh Asian Football Confederation (AFC) dan FIFA; dan

 

i. Buat julung kalinya menganjurkan acara larian bertaraf antarabangsa iaitu CAPAM International Run 2014 di Putrajaya yang menyaksikan penyertaan lebih 3,200 orang peserta daripada 12 buah negara.

 

Saya amat gembira dengan kejayaan-kejayaan ini dan syabas saya ucapkan kepada semua pihak yang terlibat. Pencapaian ini merupakan bukti usaha dan komitmen MAKSAK dalam melaksanakan transformasi sejajar dengan keperluan dan persekitaran semasa sukan di Malaysia.

 

1. Saya juga amat berbangga melihat kejayaan dan penglibatan atlet Perkhidmatan Awam di kejohanan sukan antarabangsa seperti Sukan Komanwel Ke-20 di Glasgow, Scotland; Sukan Asia Ke-17 di Incheon, Korea Selatan serta kejohanan-kejohanan sukan lain di peringkat antarabangsa. Sebagai tanda penghargaan, para atlet yang layak akan diberi ganjaran di bawah Skim Insentif Sukan MAKSAK yang telah mula diperkenalkan sejak tahun 2012. Insentif ini merupakan bukti sokongan MAKSAK kepada atlet Perkhidmatan Awam dan sebagai satu bentuk motivasi bagi mereka untuk terus berusaha mencapai kejayaan dalam sukan masing-masing.

 

1. Pada malam ini juga kita bakal menyaksikan pelancaran program Fit Malaysia@Perkhidmatan Awam iaitu satu gerakan bagi menggalakkan penganjuran program kecergasan dan gaya hidup sihat di kalangan anggota Perkhidmatan Awam di seluruh negara.  Pelancaran program ini juga merupakan tanda sokongan MAKSAK terhadap usaha Kerajaan menjadikan Malaysia sebagai sebuah negara bersukan. Harapan saya adalah supaya setiap badan gabungan MAKSAK dapat bekerjasama dengan Jabatan Belia dan Sukan Negeri masing-masing dalam menganjurkan program kecergasan dan fizikal secara berkala. Saya yakin penganjuran program ini akan dapat memupuk semangat muhibbah serta memberi inspirasi dan semangat baru kepada para penjawat awam untuk melakukan perubahan dan mengamalkan gaya hidup sihat seterusnya memberi impak positif terhadap produktiviti mereka.

 

Para hadirin yang dihormati sekalian,

 

1. Selaku Yang Dipertua MAKSAK Malaysia, saya sentiasa menyokong dan komited terhadap pelaksanaan program yang mampu menjulang nama MAKSAK dan Perkhidmatan Awam Malaysia. Sehubungan itu sempena Malaysia menjadi pengerusi ASEAN pada tahun ini, MAKSAK Malaysia bakal menganjurkan buat julung kalinya The 1st ASEAN Civil Service Games pada bulan November 2015. Kejohanan yang mempertandingkan 5 jenis sukaniaitu bowling, golf, badminton, ping-pong dan futsal ini bakal mengumpulkan atlet dan pegawai Perkhidmatan Awam di kalangan negara ASEAN dalam satu kejohanan sukan berbentuk karnival. Saya amat teruja dan percaya program ini mampu melonjakkan nama MAKSAK Malaysia serta memberi peluang kepada atlet perkhidmatan awam untuk meningkatkan prestasi demi membawa nama perkhidmatan awam Malaysia di peringkat Asia Tenggara. Penganjuran ASEAN Civil Service Games ini juga merupakan satu platform untuk membolehkan penjawat awam negara berinteraksi, bertukar-tukar pandangan dan mengeratkan hubungan silaturrahim dengan penjawat awam negara-negara ASEAN lain.

 

1. Semestinya pihak MAKSAK Malaysia memerlukan sumbangan tenaga, kepakaran dan pengalaman dalam menjayakan kejohanan ini dan saya percaya ramai di antara saudara dan saudari yang berpeluang menyumbang dalam penganjuran kejohanan ini dalam pelbagai kapasiti.

Kepada bakal penerima anugerah pada malam ini, tahniah dan syabas diucapkan. Semoga kejayaan ini akan menjadi inspirasi kepada semua atlet Perkhidmatan Awam untuk terus cemerlang dalam bidang sukan dan menjadi role model kepada para penjawat awam yang lain. Semoga pengiktirafan ini akan menjadi obor pembakar semangat kepada para penggiat sukan dalam perkhidmatan awam untuk terus aktif dan menyumbang terhadap kemajuan sukan negara. Sebagai inspirasi bersama, saya ingin memetik kata-kata lagenda tinju dunia, Muhammad Ali.

 

“Champions aren't made in gyms. Champions are made from something they have deep inside them - a desire, a dream, a vision. They have to have the skill, and the will. But the will must be stronger than the skill.” 
 

1. Akhir kata, saya merakamkan ucapan setinggi-tinggi penghargaan dan terima kasih kepada semua Ahli Jawatankuasa Kerja, Yang DiPertua dan Setiausaha Kehormat Badan Gabungan dan tidak lupa juga kepada bekas kepimpinan tertinggi MAKSAK yang telah dilantik ke jawatan yang baru ataupun yang telah bersara.  Terima kasih yang tidak terhingga kepada semua pihak yang bertungkus lumus di belakang tabir dalam memastikan majlis pada malam ini berjalan dengan lancar dan meriah.

 

1. Semoga program-program yang bakal diperkenal dan dilaksana pada tahun 2015 akan memberi impak dan outcomeyang diinginkan serta menjadi penghubung dalam mengeratkan tali silaturahim di kalangan anggota Perkhidmatan Awam berbilang kaum, selaras dengan semangat dan aspirasi 1Malaysia.

Sekian,

Wabillahittaufik walhidayah
Wassalamualaikum warahmatullahi wabarakatuh.

